
Jon Lizarralde 
andoaindarra gogoan

EKITALDI BEREZIAK IRAGARRI DIRA HERIOTZAREN HOGEIGARREN URTEURRENEAN

Ekainaren 25ean hogei urte beteko dira Irunberri herrian gertakari
odoltsuak gertatu zirenetik. ETAkideak ziren Jon Lizarralde Urre-
ta andoaindarra eta Susana Arregi oñatiarra hilda eta German Ru-

benach zaurituta; eta Jose Luis Hervas guardia zibila hilda suerta-
tu ziren orduan. Hildakoen oroitzapena urtero egin bada ere, ekital-
di bereziak iragarri dira hogeigarren urteurrenarekin batera.

B
ittor, Itziar eta Koldo,
Jon Lizarralderen
anai-arrebak dira.
Anaiaren bizitza gogo-

ra ekarri dute, Aiurriri eskaini-
tako elkarrizketan.

Zer ekitaldi dira prestatzekoak
20. urteurrenarekin batera?
Bittor Lizarralde: Lehenbizi esan
beharra dago urtero antolatu
izan direla ekitaldiak Rube-
nach, Arregi eta gure anaiaren
oroimenez Irunberrin, Erro-
txapean (Iruñea), Oñatin eta
Andoainen. Orain hamar urte-
ko ekitaldiak bereziak izan zi-
ren eta aurtengoak era ukitu
berezi hori izango dute.
Itziar Lizarralde: Aurtengo eki-
taldiez gain, Irunberriko gerta-
kizunen inguruko dokumenta-
la egiten ari dira bideogile ba-
tzuk; ez dakigu zehazki noizko
prestatuko duten. Dokumental
horretan senitartekoen eta or-
duko zinegotzi batzuen adie-
razpenak bilduko dira. Baita
orain hamar urte Txanka
Arrutiren laguntzarekin egin
genuen gertaeren berregitea
ere.

Bertsio kontrajarriak agertu ziren
Irunberriko gertaeren inguruan…
B.L.: Kasua itxita dago epaite-
gietan, orduko epaileak ontzat
eman baitzuen bertsio ofiziala.
Honen arabera, hiru ETAkide-
ek setiatuta ikusi zuten euren
burua, eta suizidio kolektiboa
gertatu zen. Baina makina bat
datu jakin zen bertsio hori ge-
zurtatzen zutenak; oso gutxik
sinetsi zuten, eta Ardantza le-
hendakariak berak ere oso
arraroa zela aitortu zuen. Age-
rikoak zirenez kontraesanak,
Corcuera barne ministroak bi
aldiz agertu behar izan zuen
Madrilgo diputatuen Kongre-
suan.

Eta zuen ustetan?
I.L.: Gure iritziz, guardia zibi-
lek soilik dakite han gertatu ze-
na. Hala ere, dauzkagun datue-
kin, igarri liteke gertaeren non-
dik norakoa. Torturatu ostean

hil arte itoarazi zituztela, ale-
gia. 

Gertakizunak guardia zibilen
patrulla batek anaia eta bere bi
lagunak Irunberriko zintzurre-
an topatu zituenean hasi ziren.
Bizkar-zakuak irekitzeko agin-
du zien eta orduan tiroketa ger-
tatu zen; Rubenach zauritu eta
guardia zibil bat hil zen. Susa-
nak eta Jonek orduan ihes egin
zuten. Bertsio ofizialak dio biak
desagertu egin zirela eta
20:00etan bilaketa bertan behe-
ra utzi zutela, gaua etorri zela-
ko. Hori sinestezina da, ekaine-
an ordu horretan ez duelako
iluntzen. Gainera, Irunberriko
zintzurreko paraje zoragarria
ezagutzen duenak badaki atera-
biderik ez duela; ibaia eta hor-
ma, besterik ez dago bi kilome-
trotan zehar. Gau hartan GAR
eliteko guardia zibilak, 54 ibil-
gailu, helikopteroak, txalupak,
zakurrak…, mugimendu han-
dia izan zen. Biharamunean Su-
sana eta Jon hilda topatu zituz-
tela esan zuten. Baina badira
hainbat datu hori gezurtatzen
dutenak: El Mundo egunkariak
Jonen gorpuaren argazkia ate-
ratzeko flasha erabili zuen,

hots, gauez eginda atera zuten.
Bestalde, Jonen gorpua ibaiaren
ertzean agertu zen. Handik
egun batzuetara bere organoei
autopsia egin zieten Madrilgo
toxikologiako institutuan; han
frogatu zen Irati ibaiko ura ze-
goela bere organoetan. Guk ere
gorpua puztuta zeukala begiz-
tatu ahal izan genuen.

Baduzue bertsio ofiziala gezur-
tatuko luketen datu gehiago?
I.L: Jonen pistolak bala bakarra
falta zuela diote, baina pistola
horren bala-zorro ugari azaldu
ziren inguruan. 

Bestalde, beste zenbait datu
argigarrik adierazten digute
guardia zibilek Fozen informa-
zio ugari lortu zutela gau har-
tan; bortxaz lortuta, pentsatze-
koa denez. Hurrengo egunetan
hainbat atxiloketa izan zelako
Nafarroan. Gainera, handik urte

batzuetara, hirurak autoan era-
man zituen laugarren lagunari
gertatutakoa jakin ahal izan ge-
nuen: pertsona horrek egunean
bertan irrati bidez Irunberrin hi-
ru lapurrekin tiroketa izan zela
entzun zuen. Hori entzunda,
Irunberrin utzi zituen hiru lagu-
nekin batera egindako zulo ba-
tera hurbildu zen berehala; or-
durako, ordea, guardia zibilek
hartuta zeukaten ingurua. 

Zauritutako Rubenachek ezer
berririk adierazi al zuen?
I.L. Berarengan geneukan ja-
rria itxaropena, gauzak argitze
aldera. Ordea, berak gogoan
daukan gauza bakarra da esna-
tu zenean lurrean etzanda ze-
goela; eta bota batek besoa za-
paltzen ziola. Bi bala zituen,
belaunean bata; bigarrenak,
berriz, kokotzetik gora irten
eta begia gal arazi zion. 

Nola gogoratzen duzue Jon, nor-
tasunari dagokionez?
B.L.: Garai bortitza bizitzea
egokitu zitzaion gazte normala
izan zen. Umoretsua, txantxa
zale amorratua, eskuzabala,
eguna mendian pasa eta iluna-

barrean Oialumeko erromerira
joatea eta pote batzuk hartzea
gogoko zuen horietakoa zen.
Abuztuan ere ez zituen mendi-
ko botak kentzen eta Leitza-
rango bailaran barrena ibil-
tzea, errekan igeri edo arran-
tzan egitea, espeleologia, mo-
torrean ibiltzea…, ziren bere
zaletasunak. 

Eta zer esan dezakezue bere nor-
tasun politikoaz?
I.L.: La Sallen ikasi eta Sace-
men eta Kaletxikiko okinde-
gian bolada batez lan egin eta
gero, Sapako lantegian sartu
zen 16 urterekin, 1972an.
Gauez Donostiara ikastera jo-
an ohi zen garai hartan, poli-
ziek kalean harrapatuta egurtu
zuten. Horrek asko markatu
omen zuen Jon, amak hori
esan ohi zuen.

Borroka antifrankista bete-
betean zen sasoian, Jon langile
batzarretan hitz egiten zuen
horietakoa zen. Behin ihes egin
behar izan zuen, etxera bera
atzematera etorri zirelako. Sol-
daduskari uko egiteagatik biga-
rren aldiz egin zuen ihes, nahiz
eta 1977ko amnistiarekin itzuli
ahal izan zuen. Guk ez dakigun
unean hartu zuen ETAn milita-
tzeko erabakia. 1984an ihes
egin behar izan zuen Iparralde-
ra. Tarteka bisitan joateko au-
kera izan genuen, nahiz eta
GALen mehatxua hor egon. 

Iaz hil zen zuen ama Dominikak
nola eraman zuen semearen ibil-
bidea?
Koldo Lizarralde: Ama guztiek
erakutsi ohi duten maitasunak
eraginda, hasieran kosta egin
zitzaion onartzea semearen
konpromisoa. Denboraren po-
derioz, ordea, egoera onartu
eta errespetatu egin zuen. Bere
galera ere, beharko onartu…
Osasunak utzi zion bitartean,
presoen eskubideen aldeko
mugimenduetan parte hartu
zuen grinatsuki. Arantzatzuko
baraualdiak, Santa Mariako
itxialdia, Bruselarako bidaia,
enkarteladak… 

Andoainen kafe-tertulia,
argazki erakusketa eta
aldizkari bat argitaratu-
ko dira  Irunberriko herio-
tzen XX.urteurrena gogo-
ratzeko

Bittor, Koldo eta Itziar, Jon Lizarralderen anai-arrebak dira.


